Самат Есмағи
Жаңашылдық – заман талабы 
Манаш Қозыбаев атындағы Солтүстік Қазақстан мемлекеттік университетінде “Тілдерді, дәстүрлерді және инновацияларды оқыту” атты интерактивті семинар өтті. Жиын мақсаты – мектептерде білім алып жүрген алуан этностар өкілдерінің өз ана тілдерін тереңдете оқуларына жағдай жасау. Семинарды ұйымдастыруға Қазақстан халқы облыстық ассамблеясы мен аталмыш оқу ордасындағы Қазақстан халқы ассамблеясы кафедрасы өкілдері ұйытқы болды. 

Еліміз көпэтносты. Олардың барлығы қазақ жерін мекен еткенімен әрқайсысының өз тілі, діні мен мәдениеті, салт-дәстүрлері бар. Оларды насихаттауларына шектеу жоқ. Себебі, Қазақстан өзін әлемге адам құқықтары мен бостандықтарын бірінші орынға қойған зайырлы мемлекет ретінде танытты. Осы тұрғыдағы интерактивті оқыту семинары өңірімізде алғаш рет ұйымдастырылып отыр. Оның барысында өскелең ұрпаққа мемлекеттік тіл мен қатар өздерінің ана тілдерін де тереңдете оқытудағы ережелер мен жаңашылдықтар айтылды.  

– Бүгінгі интерактивті оқыту семинарына мен өзімнің әдістемелік кітапшамды әзірлеп әкелдім. Онда күнделікті сабақ беру кезінде оқушының өз ана тілін үйренуіне септесетін көмекші материалдар бар. Одан ұстаздар қауымы өздеріне қажетті мол мағлұмат алуларына болады, – дейді М.Қозыбаев атындағы Солтүстік Қазақстан мемлекеттік университеті шет тілдері кафедрасының аға оқытушысы Ольга Штро. 

Семинарға этномәдени бірлестіктерінің өкілдері, университет ұжымы мен студенттер, облыс орталығындағы №17 ұлттық өркендеу мектеп-кешенінің ұстаздары қатысты.

– Біздің мектебімізде екі жүзден астам оқушы, атап айтсақ қазақ, неміс, украин, корей, шешен-ингуш, поляк, татар халықтарының өкілдері өз ана тілінде білім алуда. Жұмыс істеп тұрған тоғыз бөлім тіл ұстартуға қажетті оқу-құралдармен толық жабдықталған. Өз тілі мен мәдениетін, салт-дәстүрін меңгеруде балалар тарапынан қызығушылық жоғары, – деді жиын барысында сөз алған №17 ұлттық өркендеу мектеп-кешеніндегі білім беру кеңесінің жетекшісі Марина Тябус.

Кездесу соңында семинарға қатысушы оқытушылар өзара тәжірибе алмасып, ойларымен бөлісті. Жиында айтылған ұсыныстар мен талап-тілектер алдағы уақытта жан-жақты қарастырылып, нақты тұжырымдама қабылданбақ. 

